
Kerweredd zum 50.jährigen Jubiläum 2019 

vorgetragen von Leon Reif/verfasst von Nino Piazza 

 

Ehr Leit, iss es schun wärklich „Fuffzisch“ vun de Zahl, 

als im Johr `69 zum erschde neie Maol, 

seit fünf Jahrzehnte ununnerbroche in bunter Pracht, 

koa Johr hot Pause hier gemacht! 

Bei Räije, Schnäi, Dunnerwettergroll, rundum, 

bei Hagel, Sturm un onner Witterung. 

Fufzisch Johr Kerwe, de Umzug dezu, 

mit Veroine und Gruppe, ich unn du! 

Seit fuffzisch Johr sin meer debei, 

ich wor gonz  om Oufong jo noch nett debei, 

doch all die do owwe uff de Trepp, 

worn schun mol Borsch und Könischin, all gugge se nett! 

Ohne eich wärs nie sou schee gewese, 

deshalb bitt ich eich do unne gonz unbelese, 

Grenze sin koa gesetzt, es gibt keine Schronke, 

um eich do owwe mit dem grouße Applaus for eiern Oisatz zu donke! 

 

Jetzt  grieß ich eich all, ehr liewe Leit, 

egal wuher ehr kumme seid, 

un nochdem uns heit moijend in de Kärsch die Absolution fum Parrer Röhr wurd erteilt, 

bin ich jetzt for eich bereit! 

 

 

 



 

 

Die Kerweredd hot Tradition, 

bei uns in Hoamboach ewisch schon, 

denn moine Herrn unn Doame, 

do wärn die Dinge genonnt beim Noame! 

Grieht der Schreiber und de Borsch donn aa mol oni uff die Blatt, 

donn was meer, das des gesoagte aach Wirkung katt hat! 

Die diesjährisch Redd, die iss gezimmert, 

aus Neiischkeide unn olde Onnekodode, 

sou moncher wärd dodrou noch heit erinnert! 

 

 

Ja ehr Leit, meer leit veel drou, 

ich fong mol glei mim Oufong ou, 

unn du uff die Schnelle, moi Team vun desjohr vorzustelle: 

 

 

 

„Rettet die Bienen“ Meer merks iwwerall, 

es gibt fun denne fleißische Dinger immer wenischer uff jeden Fall! 

Dorch Umweltöifliss, gonz verdorbe, 

sinn se moncherorts schun ausgestorbe! 

 

Bei uns im Ort, meer häwwe Glick,  

kumme owends die Biene immer schee in ehrs Korb zurick. 

Demit des sou iss, wärd des unnerstitzt vun unserm kerweborsch aus „Neununnseschzisch“, 

wer denn nett kennt, ehr Leit der ärrt sich! 



 

Josef Tilger, en Monn vun Welt, 

im Owwerdorf er sich stäits uffhält, 

hott uff soin Gebodsdoach letschd Johr griet zum Geschenk, gonz uhgewollt, 

en Bienekaschde mitsommt dem Volk! 

Jetzt hot er sich gedenkt, wie alsemols, 

bei moine Biene iss jo sou veel los, 

die fliege rum, gonz dorchenonner, 

hoffentlich verfliege die sich nett, des wär en Joammer! 

Eg guud Idee soamt Umsetzung, wor donn in zwaa, drei Stunn  glei rum! 

Denn uff den Bienkorb hot er gemolt, gemietlich ohne Hatz, 

wie bei de Hubschrauber en markierte Londeplatz. 

 

Des oufliege klappt jetzt perfekt, sou iss es foi, wos eh Glick, 

die Biene kumme jeden Owend schee sortiert in ehrn Kaschde zurick! 

Vielleicht kimmt ball, des kenschde mache du, 

eh Vorfahrtstroß- unn e Stopschild noch dezu! 

 

Rettet die Biene, ich finds gut, 

ich brauch jetzt en Woi, meer stischds in de Schnut! 

PROST 

Musik 

Der Retter der Biene, ich bin sou frei, 

iss heit a bei uns debei, 

1969 noch en gonz wilder, 

erschder Kerweborsch Josef Tilger! 

Jetzt eh Sach isch finds gonz witzisch, 



eh Geschicht aus de Redd 1970! 

 

Josef Tilger 

Kerzlisch wor in Owwerhoamboach e Joachtversommlung, 

do gings a um die kinstlich Besoamung, 

de ao Owwehoambecher fregt gonz schäi, 

wos iss denn des vor e verdrehti Welt, 

wisou koaschd des dann Sunndoags mäi ? 

Ich konn die Menschheit nett verstäi! 

Ich grie doch sunndoags a nett mäine Geld! 

Beim rindvieh fehlts nett am gure Wille, 

uff de onnern Seit do nemme se Pille! 

 

Sou gäihts weire ums liewe Geld, 

zn dem Boijemoaschte wärn kniffliche Froge gestellt, 

der kennt sich do nett sou aus un säischt: 

meine Herren, des färt sou weit, 

ich kumm heit do hohä und bin uff die 

kinstlich Besamung ganett vorbereit! 

Des gab donn e grouß Gelächter, 

bei de Bauern un bei der Joachtpächter! 

Ich rot eiche je Owehoambecher Sappermente, 

baut doch en Rindvieh Eroscenter! 

Wos mant eje do dezu? 

Ich muß emol drinke, 

ich häb en Dorscht wie e Kuh! 

PROST! 



Musik 

Meer bleiwe in Owehoamboach! 

Eh leidisches Thema, ich muss es immer wärrer erwähne, 

monchmol gonz krass, 

iss des Thema vum gute Owwerhoambecher Nass! 

Johrhunnerte long, konnte die Owwerhoambecher ehr eigenes Wasser verbrauche! 

Jetzt solle se ons städtische Netzt, die Kepp, die rauche! 

Eh gonzi Kommunity finds gar nett nett, 

die Stroß dezu noch oabgesperrt, 

die träde oi,  

„mehr wolle weiderhin unser eigenes Wasser, 

demit ehrs all wisst, 

denn des Hepprummer Wasser is de gräischde….“ 

Noja, veel zu kalkholtisch! 

 

Do gibt’s doch schun faschd Paralele, 

wie bei denne jenseits vum Kanal, 

bei denne iss des en ähnliche Fall, 

raus aus dem Verbund, es gäit hie unn her, 

mol raus, mol roi, meer was nett mehr! 

Souloang des Wasser vun de eischene Quelle  kimmt, iss alles gut, 

unn des Abwasser noch Hepprum gäit, dess macht Mut! 

Do kimmt alles zomme, riwwer, niwwer, dorchgemixt, 

vielleicht kimmts zum harde Owwerhoabecher Brexit, 

jetzt wisst ehr all wos des ist! 

 

 



Owwerhoambecher Brexit, for souen Fall, 

brauch ich jetzt en Woi, moi Gloas iss all! 

Prost! 

 

Musik 

 

Wir gründen ball mit voller Kraft, 

die Hoambächer Dorfloade-Betriebs-Genossenschaft! 

Sou kennt meer, mich iwwerkimmt des Freudeflenne, 

sou kennt meer des Ding beim Noame nenne! 

Die gonz junge unner uns wisse heutzutage, 

jo nimmäi unn gonz ohne Frage, 

meehr hatte emol frieher en Lebensmittel-Allzwecklade! 

Dort gab es alles konterfei, 

in de Wäschinggass unser Mitsche-Bäckerei! 

Jetzt gibs im Dorf bei uns eh Team, 

meer brauche en Loade, wu soll der hin? 

Als Oantwort soag ichs gonz frei raus, 

macht doch e Versuchslabor im oalde Roadhaus! 

Ich du moin Gedoanke weirerspinne, 

im Schulhouf kennte die Hinkel rumspringe, 

donn gebts täglich frisch und gar nett deier, 

fun Freiloand-Roahinkel geläigte Eier! 

Dess Biogemieß kem ohne Frage, 

direkt gäijeiwwer fum Parrersgaade, 

de Mohrs Seppel und die Angela, 

wärn for de Woiverkaaf zwaa mol die Woch noch da, 



der Frischfleischstoand, gut sortiert, 

wärd vun Hoambecher Bauern simuliert! 

Donn wärn meer, des wär ohne Frage, 

Südhessenes beschder Bio-Lade! 

Denn mache meer om beschde heit noch uff, om beschde gleich, 

ich soag PROST, ich bin sou frei! 

 

1982 wor eh gudes Jahr, es wurd veel gemoacht,  

des iss doch klar! 

Do gibt’s eh Geschicht, vorgetroche korz unn knapp, 

fum Kerweborsch 1982, unsern Wolfgang Schlapp! 

 

Wolfgang Schlapp: 

 

Jetzt kimmt des negschde Thema, 

wos ich oam Eck do unne sah! 

Die Stadt hoats jetzt endlich geschafft, 

unn bracht for uns e nei Erungenschaft! 

Genau on derer selwe Stell, 

wo frieher stand als eh Karussel, 

häbt ehrs in de Zeitung gsäje, ehr Leit, 

de Guthiers Adam hoats schun oigeweiht! 

Die Bank die gehäiert jetzt uns, 

doch rot ich dem Boiermoaschder Kunz, 

mach nett long rum, 

un mach do noch en Vorhoang drum! 

Sunschd fellt jo jedem uff: 



„A guck mol do, do hockz jo oaner druff! 

Un alles stäit un gafft, 

des is bestimmt oaner, der nix schafft. 

Also macht do noch e Vorrichtung nuff, 

sunschd hockt do sich häigschdens en Renter orrer en Beamter druff! 

Ich will bestimmt koans krenke, 

doch jetzt muß ich erschd mol oaner trinke! 

PROST 

 

Musik 

 

 

Noch däre  old Geschicht fum scharfe Eck, 

gäis jetzt glei in die Wasserschepp! 

Es wor leschd Johr, glei,  als die Kerwe sollt wärn verbrennt, 

kam unser Exkerwekenischin a.D. Ute Staffa uff de Tilger-Platz gerennt, 

um for die Kerweverbrennung beileibe, 

alles schee un rischdisch vorzubereite. 

Vun Holz iwwerer Säck mitt Brennesselfutter, 

die näit mäi gebraucht,  vun de  zwoafache Mutter! 

Hott se alles in ehrer Pflicht, alles for owends hergericht! 

Blouß de Leit, die do vorbeigezoche sinn, 

kam wos gonz onneres in de Sinn: 

Do iss jo die Ute, die dutt uff die Schnelle, 

ehrn gonze Hausmill in de Wasserschepp oabstelle. 

Die hott wahrschoinlich noch nett mitgekriggt, 

dass es bei uns aach Milltonne gibt! 



Liewe Leit, guggt kinfdisch besser mol, gonz gewiss, 

bevor ehr mault, wos in denne Dudde wohl drinne iss! 

Un macht bei  de negschd Verbrennung, des wär de Hitt, 

oam beschde mit eierm Griezeig  glei selwer mit! 

Ob Brennspiritus, ooerer liewer en gude Woi, 

ich häb Dorschd, sou solls soi! 

PROST 

Musik 

Eh weitri Geschicht aus de Wasserschepp äwwer aus 1988 die nix koschd, 

präsentiert der domolische Kerweborsch Dietmar Poschd! 

 

Dietmar Post: 

In de Wasserschepp hot oni in aller Rasch, 

ejn Rock ougezoch bis iwwer de … Po! 

Un wie se den Rock hot ou, 

merkt se, dass de Kop kaum noch drou! 

Unn weil zu allem Iwwerdruß, 

a noch kaputt de Reisverschluß, 

rennt se glei donn gonz konfus, 

bis nunner on die Scholzebrick, 

un denkt nanu, ich we verrickt! 

Sie grieht en gewaltische Schock, 

uff em Borrem leid de Rock, 

groad om roschdische Messer fonne, 

hott se im Hemm do gestonne 

unn denkt des därf nett wohr soi, 

iss schnell zu de Elfriede noi, 

die hot re e Sicherheitsnodel gewsse, 



das die Leit nix mej zu lache häwwe, 

des wor vielleicht en Spass, 

Moral: Stripptiis macht me nett uf de Gass! 

Momme ichg mach emol die Gorgel naß! 

PROST 

 

 

Äwwer aach unser Kerwekenischinne sinn nett defor gefeit, 

dass denne mol wos bassiert ehr Leit! 

Do gibt’s eh Geschicht, no,no ich troam nich, 

aus de Redd fum Daniel Heinz aus 1999! 

 

Daniel Heinz   

Vors-joahr is die Kerwe-Keenischin, 

mim Kloa-geld oan die Jet- Toankstell hin! 

Mit de Geldkass mit oanere volle, 

 un hott’s Kerwegeld umwechsele wolle! 

Während die Martina des Kloageld sortiert, 

 hott de Toankstellebesitzer die Polizei alarmiert! 

 Die sinn glei mit zwaa Moann kumme, 

unn häwwe unser Keenischin feschtgenumme!  

Sie is genaa verhäjert worrn! 

Des Mädsche hott katt en mords Zorn. 

 Woas se doann mache deed 

 unn wuu-se des Geld här-heed? 

 "Wu is die Vollmacht? 

 Sie stäjhn unner Diebstahlsverdacht!"  



Noch oanischer Zeit waars endlisch souweit.  

Sie hott en Zeuge gerufe, doann waar’se befreit.  

Des wor 99, ich soags frei raus, 

for mich jetzt en Woi, vun eich Applaus! 

PROST 

 

2010 

Tradition hot jo, des iss gonz smart, 

die jährlich noch Dieburg führende Wallfahrt, 

Do wor aach mol wos geschen heit noch  en Spaß, 

en politische Auszug vum Kerweborsch 2009, 40jährisches, vum dem Wohlfahrts-Tobias: 

 

Tobias Wohlfahrt 

Vorsjohr hot sich unsern Boimoschder Herbert  besunne,  

unn sich aach mol vorgenumme,  

als Radsportler mit veel Profil, d 

es bissel laafe wär nett viel,  

des mach ich ruckzuck, bin fit unn uff Zack,  

dess reis ich on oam Backe ab!  

Des mach ich mit gonz lockrer Holtung,  

genausou wie in de Stadtverwaltung!  

Noch 10 Kilometer, des sinn koa Bosse,  

hott sich der Gerhard Herbert schunn hänge losse,  

noch 20 Kilometer, des ging ruckzuck,  

worn die Schuh donn noch kapputt,  

letztlich wor es schun e Wunner,  

das er in Dieburg ougekumme!  

Doch ehr Leit, bleibt bitte heiter,  

der Leidensweg, der ging noch weiter,  

om Owend dehom, wos wor der frou, d 

ie Fieß kaputt unn nix mäi drou, 

 die Blose wurde rout voll Blut, des wor nett schäi, 



der Bojemoschder, der konnt nett mäi, 

soi Frau, die hott, obwohl er nett wollt,  

6 donn noachts de Dokter noch geholt, 

und hott ehm, ehrfürschdisch die lose, Blutblose geöffnet,  

unn zwar die große,  

souwos neen ich ohne Spass, en politische Aderlaß! 

Dodruff oner trinke, ja dess is foi, houch des Gloas unn noi de Woi! 

 

 

Sou sinn meer jetzt, noch wie benumme, 

noch derer Fuffzisch-Johr-Zeitreis in de Gegenwart ougekumme! 
 

 
 

 

 

 

 

 

 

 


